
Reykjavík, 25. nóvember 2020

Efni: Árangurstenging kolefnisgjalds, 52. mál

Samtökum fyrirtækja í sjávarútvegi (SFS) hafa borist til umsagnar tillaga til 
þingsályktunar um árangurstengingu kolefnisgjalds, 52. mál. Þar er lagt til að ráðherra 
leggi fram frumvarp til breytinga á lögum um umhverfis- og auðlindaskatta nr. 129/2009 
sem fæli í sér að kolefnisgjald verði hækkað eða lækkað með hliðsjón af því hvernig gengur 
að uppfylla skuldbindingar Íslands samkvæmt Parísarsamkomulaginu.

Þegar 10% hækkun á kolefnisgjaldi tók gildi 1. janúar 2020 hefur gjaldið fjórfaldast frá 
því að það var fyrst lagt á árið 2010. Að mati SFS er þessi hækkun úr öllu hófi og til 
samanburðar má nefna að hún er nífalt meiri en sem nemur hækkun verðlags á sama 
tímabili, sé tekið mið af þróun vísitölu neysluverðs.

Þróun kolefnisgjalds og vísitölu neysluverðs
400 Vísitölur þar sem janúar 2010=100 +295%

 Kolefnisgjald á skipagasolíu  Vísitala neysluverðs
* Í september 2019 hafði vísitala neysluverðs (VNV) hækkað um 32% frá janúar 2010. Sé spá Seðlabankans um þróun VNV 
lögð til grundvallar um þróun hennar á næstu mánuðum mun VNV hafa hækkað um 33%  í árslok 2019 frá janúar 2010 .

Heimild: Alþingi, Hagstofa Íslands og Seðlabanki Íslands

Frá því að kolefnisgjaldið var fyrst lagt á eldsneyti hafa sjávarútvegsfyrirtæki greitt ríflega 
10 milljarða króna í kolefnisgjald. Þessi fjárhæð er rúmlega 35% af því sem kolefnisgjaldið 
hefur skilað ríkissjóði í tekjur á tímabilinu. Það má teljast verulega hátt hlutfall og þá ekki 
síst í ljósi þess að hlutdeild sjávarútvegs í olíunotkun hérlendis var að jafnaði 20% á sama 
tímabili.

Tekjur ríkissjóðs af kolefnisgjaldi
Í milljónum króna á verðlagi hvers ár

*Kolefnisgjald í sjávarútvegi 2019/20 er áætlað með því að framreikna gjaldið árið 2018 m.v. 10% hækkun þess hvort árið
Heimild: Flutningsjöfnunarsjóður olíuvara, Frumvarp til fjárlaga fyrir árið 2020 og Ríkisreikningur 2010 til 2018

Flutningsmenn leggja áherslu á að kolefnisgjaldið verði notað í baráttunni gegn 
loftslagsbreytmgum, m.a. til að styðja við og styrkja þá aðila sem losa mest til þess að 
draga úr losun. Miðað við ofangreinda umfjöllun er ljóst að kolefnisgjaldið hefur þveröfug 
áhrif á íslensk sjávarútvegsfyrirtæki því það hækkar kostnað þeirra umfram það sem 
erlendir samkeppnisaðilar búa við. Það dregur úr samkeppnishæfni, rýrir afkomu og þar 
með svigrúm fyrirtækjanna til fjárfestinga. Ef fyrirtækin hafa ekki nægjanlegt svigrúm til 
þess að fjárfesta, eins og til dæmis að skipta eldri skipum út fyrir nýrri, sparneytnari og 
afkastameiri skip, eða í öðrum orkusparandi búnaði, er þeim gert erfitt fyrir að draga úr 
losun koltvísýrings. Að mati samtakana er kolefnisgjaldið ekkert annað en tekjuöflun fyrir 
ríkissjóð og vandséð er að skatturinn sé sérstaklega í þágu umhverfismála.

Í þingályktunartillögunni kemur fram að „Kolefnisgjald hækki eða lækki með hliðsjón a f 
því hvernig gengið hefur að uppfylla skuldbindingar Íslands samkvæmt 
Parísarsamningnum árið á undan og markmið og kolefnishlutlaust Ísland árið 2040“. 
Hér er ekki skilgreint hvort átt er við árangur einstakra fyrirtækja eða Íslands í heild? Ef 
átt er við árangurstengingu Íslands í heild, þá verður fyrirtækjum refsað með gjöldum ef 
illa gengur að uppfylla heildarskuldbindingar Íslands, óháð gengi einstakra fyrirtækja.

Í tillögunni eru engar forsendur fyrir útreikningum og hversu mikil árangurstenging er. 
Hvað gerist til dæmis ef sjávarútvegur hefur, fyrir sitt leyti, náð markmiðum sem tengjast 
Parísarsamkomulaginu; fellur kolefnisgjaldið þá niður?

Þá er lögð til „Línuleg minnkun á útlosun á ári“. Hér er ekki tekið tillit til árangurs sem 
hefur náðst frá árinu 1990. Sjávarútvegur hefur náð miklum árangri frá viðmiðunarári 
Parísarsamkomulagsins, næstu skref verða alltaf erfiðari. Ísland í heild hefur ekki náð 
sama árangri, þvert á móti. Hér skiptir máli hvernig árangur er skilgreindur og frá hvaða 
tímabili á að meta árangurinn.



Eins og fyrr segir leggja flutningsmenn áherslu á að kolefnisgjaldið verði notað í 
„baráttunni gegn loftslagsbreytingum, m.a. til að styðja við og styrkjaþá aðila sem losa 
mest tilþess að draga úr losun.“ Þetta virkar mögulega ef árangurstenging á við losun frá 
hverju fyrirtæki fyrir sig. Hinsvegar er slíkt erfitt viðureignar í sjávarútvegi þar sem 
breytingar í rekstri og veiði eru miklar frá ári til árs; breytingar á veiði, veiðisvæðum, 
óvissu í loðnugöngum, verkföll og fleiri breytur sem geta haft mikil áhrif á olíunotkun.

SFS telja jákvætt og sjálfsagt að umhverfismál skipi veglegan sess í áherslum þingmanna 
og ríkisstjórnarinnar. Að mati samtakanna er þó rétt að staldra við og skoða málaflokkinn 
heildstætt og telja samtökin tillöguna ekki eiga að ná fram að ganga. Í þessu samhengi 
vekja samtökin athygli á því að Fjármála- og efnahagsráðherra skipaði í sumar starfshóp 
sem mun vinna með fulltrúum greinarinnar að tillögum til að draga úr losun og auka 
kolefnisbindingu. Starfshópnum hefur meðal annars verið falið að vinna:

• Tillögu að umfangi samdráttar í losun frá sjávarútvegi til ársins 2030

• Tillögur um innleiðingu fjárhagslegra hvata vegna meðal annars fjárfestinga í 

búnaði og kerfum

• Tillögur um hvernig megi auka hlutfall endurnýjanlegra orkugjafa í sjávarútvegi

• Tillögur varðandi íblöndun lífeldsneytis og fýsileika þess í rekstrarlegu tilliti

SFS áskilja sér rétt til að koma á framfæri frekari athugasemdum á síðari stigum.

Virðingarfyllst, 

f.h. SFS

Heiðmar Guðmundsson lögfræðingur


